
Giuvenilas cun Lindhberg sur l’ocean 
GTG cun gös auditivs da Bertold Brecht

� (anr/fa) D’utuon ha lö il festival da 
teater svizzer «Brecht!/BB18» illa cha-
pitala grischuna. Fingià uossa ha rea-
lisà il Giuven Teater Grischun ün pro-
get cun gös auditivs da l’autur Brecht.
Als 15 favrer da l’on 1948 ha gnü lö a 
Cuoira i’l teater da cità la premiera da 
«Die Antigone des Sophokles» da Bertolt 
Brecht. L’autur vaiva eir manà la redschia 
dal toc chi’d es gnü giovà i’l Rätushof. Il 
giubileum da 70 ons daspö la premiera 
da l’Antigone ha dat andit als respunsa­
bels dal Teater Cuoira sco eir als cura­
tuors da l’uniun BB18 da muossar illa 
chapitala grischuna in avuost e settember 
in differentas manieras e rapreschanta­
ziuns l’importanza da Brecht pel temp 
actual e’l futur. Cun tocs da Bertold 
Brecht s’ha occupà ingon eir il Giuven 
Teater Grischun (GTG). 

Dal svoul da Lindhberg 
sur l’Atlantic 

«Ils organisatuors dal festival BB18 a
Cuoira han proponü a no dal GTG da’ns
partecipar cun üna producziun a lur fe­
stival», disch Annina Sedlacek chi ha fat
da redschissura insembel cun Lorenzo
Polin. Els duos sun actuors da professiun
activs in tuot la Svizra. La dramaturga dal
GTG Martina Mutzner ha proponü ad
els da giovar ils duos gös auditivs «Der
Ozeanflug» e «Das Badener Lehrstück»
cha Bertold Brecht vaiva scrit pel radio,
resp. Rundfunk. I s’han annunzchadas
nouv giuvnas da lingua rumantscha e tu­
dais­cha: Las sours Aita ed Aline Guidon
da Bever, Ladina Badertscher da Same­
dan, Hakima Slimi da Favuogn, Ronja
Muoth da Breil, Jasmin Lombriser da 
Glion, Chiara Vinzenz da Laax ed Alissa
Toutsch dad Oberägeri (ella ha ragischs a

La Punt­Chamues­ch). «Ils duos gös au­
ditivs trattan insè dal medem», disch
l’actura Sedlacek da Sent. «I vain quintà
dal pilot Charles Lindhberg (1902–
1974) chi’d es svolà sur l’Atlantic. I’l
prüm gö auditiv riva Lindbergh da reali­
sar il proget, sia amanta güda, tuots til
sustegnan. Ün mumaint ha’l da cumbat­
ter culla natüra, ma lura riva’l al böt. Id
es üna gloria, el es ün eroe.» Pro’l Bade­
ner Lehrstück invezza nu riva  Lindbergh
al böt. «I vain muossà qua co cha la so­
cietà tratta ad inchün chi nun ha success,

id es üna vista dal cuntgnair uman plü­
töst s­chüra.»

Rapreschantaziuns a Tusan ed a Zuoz
Cun avair partecipantas da tuot il chan­
tun nu pudaivan Sedlacek e Polin chi abi­
ta a Samedan far prouvas cun tuottas in­
sembel. Perquai hana fat las prouvas illas 
singulas regiuns, a Glion, Cuoira, Lavin 
e Samedan. «No vain fat trais prouvas 
adüna la fin d’eivna, dürant ün di inter, 
las mattas han lavurà cul microfon. Quai 
hana gnü svelt imprais», declera la peri­

ta, «imprais a cugnuoscher s’han ellas pür 
il di da la premiera in sonda a Tusan a 
chaschun dal Festival dal Teater Gri­
schun.» Dürant il di hana fat üna prouva 
cumünaivla e la saira hana gnü la premie­
ra. «Id es i bainischem», s’allegra la re­
dschissura, «i d’eiran preparadas fich 
bain, tuottas d’eiran sveltas ed avertas pel 
gö.» In dumengia davomezdi hana lura 
giovà ils gös eir amo i’l teater Globe a 
Zuoz. Eir qua esa i fich bain. Sco cha Sed­
lacek declera d’eira il local da rapreschan­
taziun a Tusan üna sala ter gronda cun ün 

pa rebomb. A Zuoz invezza d’eira il local 
plü pitschen, cun ün’atmosfera plü inti­
ma. «A quistas circumstanzas han nossas 
acturas reagi in giovond da maniera ün 
pa plü fina co a Tusan, i’s dudiva plü bain 
las differentas nuanzas illa vusch.» Sco 
cha Sedlacek agiundscha dessan «Der 
Ozeanflug» e «Das Badener Lehrstück» 
cullas vuschs da las nouv giuvnas eir far 
part dal festival Brecht!/BB18 a Cuoira: 
«Ils preschaints dessan pudair tadlar ils 
duos gös auditivs.»

Las giuvnas han procurà eir pellas rumurs, p. ex. da las uondas dal mar. FOTO R. CANAL

Fundà dal teatrist 
Roman Weishaupt 

Il Giuven Teater Grischun/Junges 
Theater Graubünden/Giovane Teatro 
Grigioni exista daspö l’utuon 2011. 
Fundà il GTG ha il teatrist e pedagog 
per teater Roman Weishaupt insembel 
cun l’artist da Flem Chris Hunter e cul 
designer e scenograf Corsin Zarn. 
L’intenziun es da dar a giuvnas e giu­
vens da 14 ons e plü vegls dal Gri­
schun minch’on darcheu l’occasiun 
da frequentar ün cuors da teater pro 
üna persuna chi ha da chefar profes­
siunalmaing cul teater. Uschea surve­
gnan ils partecipants invista i’l muond 
dal teater ed illa lavur dals actuors. 
Implü hana la pussibiltà da realisar in­
sembel culs perits ün agen toc teater 
o gö auditiv chi pon preschantar in 
üna sala da teater, davant ün public 
plü grond. Sco arcugnuschentscha 
per lur lavur han survgni ils com­
members dal GTG avant duos ons il 
Premi svizzer da teater.

Cultura da chant sün ot livel
Concert cumünaivel dal Cor viril EB e’l Coro Masdà Valsot

DA BENEDICT STECHER / ANR

� Il Cor Viril Engiadina Bassa suot la
bachetta dad Andrea Marugg e’l Coro
Masdà Valsot cullas dirigentas Maria
Pardeller e Nina Mayer vaivan prepa-
rà pel concert a Scuol ün bel program.
Tanter oter eir las chanzuns chi vegnan
preschantadas a la Festa da chant
chantunala a Chiavenna. Pro’ls rapports
da concerts da la regiun Engiadina Bassa
domineschan solitamaing las rapreschan­
taziuns da las societats da musica. Con­
certs da chant van tras quai ün pa a per­
der. Il concert dal Cor Viril Engiadina
Bassa insembel cul Coro Masdà Valsot il­
la baselgia San Geer a Scuol ha cumpro­
và cha’l chant viva e vain cultivà sün ün
ot livel. Il duos cors vaivan preparà ün
concert da prümavaira cumünaivel cun
chanzuns ch’els han exercità dürant l’on
scuors, impustüt eir in vista da la Festa da
chant chantunala chi ha lö quist on dals

ot fin als desch da gün a Chiavenna. Las
audituras e’ls audituors illa baselgia re­
fuormada da Scuol bain occupada ha pu­
dü s’atschertar d’üna cultura da chant
madüra. Id es adüna darcheu d’admirar
quant temp cha dirigentas e dirigents cun
lur chantaduras e chantaduors impuon­
dan pro las prouvas e per as pudair pre­
schantar cun bels concerts.

Il Cor Viril EB cun ün concert
impustüt in lingua rumantscha

L’introducziun dal concert ha dat il Cor
Viril EB cul toc «Cult divin» dad Ernst
Broechin e cun text da G. G. Cloetta.
Davo l’introducziun han ils preschaints
giodü ils tocs «Reminiscenzas» da Giusep
Maissen cun text da Giachen Casper
Muoth ed üna chanzun in lingua taliana,
«Bènia calastoria» da Bepi de Marzi. Las
chanzuns sun gnüdas preschantadas da
principi davent cun vuschs bain equili­
bradas sainza cha ün o l’oter dals chanta­

duors vess dominà e sainza sforzs. Ils
segns precis dal dirigent Andrea Marugg
han pisserà per üna ritmica precisa e per
riterdandos bain preschantats. Ils bels ac­
cords giodüts ed üna lingua bain accen­
tuada han dat a las producziuns üna
taimpra amiaivla e bain inclegiantaivla.
Illa terza part dal concert darcheu trais
chanzuns rumantschas: «Chalavaina» da
Curò Mani, «Aua frais­cha da bügl» dad
Alvin Muoth ed «Il bös­ch rumantsch» da
G. D. Simeon. Il cor viril ha muossà chi
dà blera e bella litteratura rumantscha chi
nu s’ha da zoppar per nüglia.

Il Coro Masdà Valsot
cun ün program varià

«Quist’es la seguonda jada cha no vain ün
concert insembel cul Coro Masdà da Val­
sot, l’ultima jada vaina concertà insembel
a Ramosch ed hoz qua a Scuol», ha infu­
ormà il president dal cor viril Mathias
Merz. Eir il coro da Valsot ha chantà in
lur prüma part, dirigida da Maria Pardel-
ler, quatter chanzuns in lingua ruman­
tscha. Eir els han gnü in lur repertori ün
toc da Curò Mani e cun oters cumponists
e texts dad Otto Guidon, Jon Guidon,
Alfons Tuor e da Ludwig Morell. Quai
chi ha fat bain a las uraglias sun sgüra stat­
tas las bellas armonias ed impustüt eir ils
tuns ots na sforzats. La seguonda part cul­
la dirigenta Nina Mayer lura cun chan­
zuns internaziunalas cun blera ritmica:
Fich special es statta la chanzun dad An-
dreas Gabalier cul titel «Amol seg’ma uns
wieder» cun ün text fich emoziunal e
commovent. A la fin dal concert han ils
duos cors chantà insembel cun duos
chanzuns fich melodiusas e cun accords
surprendents. Sco supplemaint ha tuot la
baselgia chantà in cumünanza «Ün bel
cumün vez tanter fluors…».Il Cor Viril EB s’ha preschantà a Scuol cun lur dirigent Andea Marugg. FOTOS B. STECHER A la fin dal concert s’han preschantats ils duos cors insembel.

Sco giast d’eira invidà il Coro Masdà da Valsot.

